ЎЗБЕКИСТОН  РЕСПУБЛИКАСИ  НОМИДАН

Ҳ У К М  
2022 йил февраль ойининг 28 куни жиноят ишлари бўйича Олмалиқ шаҳар суди, ўз биносида, очиқ суд мажлисида, раислик қилувчи судья: Б.Жўрабеков, судья ёрдамчиси Ж.Нуриддинов, тарафлардан Олмалиқ шаҳар прокурорининг ёрдамчиси О.Ваққосов, судланувчи З.Элмуродов ва унинг ҳимоячиси А.Сайдуллаев иштирокида, Элмуродов Зоҳид Ботир ўғлига нисбатан 1-1110-2203/44-сонли жиноят ишини кўриб чиқди. Иш ҳужжатларига кўра:  
Элмуродов Зоҳид Ботир ўғли - 1999 йил 31 август куни Самарқанд вилояти, Гўзалкент туманида туғилган, миллати ўзбек, Ўзбекистон фуқароси, маълумоти ўрта-махсус, бўйдоқ, вақтинча ишсиз, муқаддам судланмаган, Самарқанд вилояти, Пастдарғом тумани, Қаршиобод м.ф.й., Усмонобод кўчаси, рақамсиз уйда яшаган, иш бўйича 24.11.2021 йилдан қамоқда, айблов хулосаси нусхасини ўз вақтида олган. 
Ўзбекистон Республикаси ЖКнинг 2441-моддаси 3-қисми “г” банди билан айбланган.  

Суд судланувчининг кўрсатувини тинглаб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни -
А Н И Қ Л А Д И :
З.Элмуродов жамоат хавфсизлиги ва жамоат тартибига таҳдид  соладиган материалларни оммавий ахборот воситаларидан, интернет жаҳон ахборот тармоғидан фойдаланиб сақлаш, тарқатиш ва намойиш этиш мақсадида “Инстраграм” ижтимоий тармоғига ўзини номига очилган “zokhid 385” номли профили орқали “akhangaran” каналига аьзо бўлиб, ушбу каналга аъзо бўлган фуқаролар кўриши учун ўзининг “zokhid 385” профилига “Тавҳид ва жиҳод катибаси” террористик гуруҳининг етакчиларидан бири “Абу Салоҳ”нинг “Аллоҳ Муҳаммад пайғамбарга ер юзини жамлаб бергани, Аллоҳнинг ваъдаси ва мўминларга ёрдам бериши ҳақ эканлиги, Аллоҳнинг нусрати (ғалабаси) тушиши, Аллоҳнинг йўлида жиҳод қилаётган мужоҳидларнинг қадамларини жиҳодда собитқадам қилишини, Шомга ва Шом аҳлига ёмонлик ҳоҳлаганларни Аллоҳ ҳор қилишини, ислом ёшларининг фикрларини, ақидаларини, манҳаж (йўл,усул) ларини бузишликка ҳаракат қилаётганларни Аллоҳ ҳор қилишини сўраш” ҳақидаги фикрлари ёзилган видеороликни жойлаб намойиш қилиб келган.

Мазкур ҳолат, 2021 йил 19 февраль куни Оҳангарон шаҳар ИИБ
ходимлари томонидан интернет ижтимоий тармоғи соҳасидаги жиноятга қарши курашиш доирасида интернет ижтимоий тармоғи кўздан кечириш давомида, “Инстраграм” ижтимоий тармоғидаги “akhangaran” каналига аъзо профиллар бирма-бир кўриб чиқилганда, ушбу каналга аьзо бўлган З.Элмуродовнинг “zokhid 385” профили кўздан кечирилиш давомида аниқланиб, “Тавҳид ва жиход катибаси” террористик гуруҳининг етакчиларидан бири “Абу Салоҳ”нинг маьрузаси жойланган видеоролик экспертиза текшируви учун, холислар иштирокида тегишли ҳужжатлар расмийлаштирилиб, “DVD” дискга кўчирилиб, ашёвий далил тариқасида олинган.

Судга оид диний суд адабиётшунослик экспертизасининг
05.03.2021 йилдаги 434-сонли хулосасига кўра, тақдим этилган видеофайлда намойиш этилган маълумотлар, Ўзбекистон Республикасида фаолияти тақиқланган “Тавҳид ва жиҳод катибаси” террористик ташкилотига тегишли бўлиб, уларни Ўзбекистон Республикаси ҳудудига олиб кириш, тайёрлаш ва тарқатиш тақиқланиши ҳамда ушбу маълумотлар ақидапарастлик ғоялари билан йўғрилганлиги, уларни Ўзбекистон Республикаси ҳудудига олиб кириш, тайёрлаш ва тарқатиш тақиқланиши кўрсатилган.

Судланувчи З.Элмуродов суд мажлисида, айбига тўлиқ иқрор бўлиб, дастлабки тергов вақтида берган кўрсатмаларини тасдиқлаб, 2019 йил 31 январ куни ишлаш мақсадида Россия Федерацияси Москва вилоятига ишлашга кетганини, Россияга борганида 2019 йил куз ойида қайтадан “Инстаграм” ижтимоий тармоғида профил очганини, ушбу ижтимоий тармоқда бошқалар каби видео ва расмларни томоша қилмоқчи бўлганини ва шунинг учун қайтадан профил очганини, бунга қадар Ўзбекистонда бўлганида очилган эски профилимни паролини унутиб қўйганини, “Инстаграм” ижтимоий тармоғидаги профилим “zokhid 385” номи билан очилганини, “Инстраграм” ижтимоий тармоғидаги кўплаб каналларга аъзо бўлганини, 2020 йил 28 октябрь куни “Likee” ижтимоий тармоғида ўзига қизиқ туюлган диний мазмундаги видеони кўриб, ўзига тегишли бўлган “zokhid 385” номли “Инстаграмм” ижтимоий тармоғидаги профилига сақлаб қўйганини, профилига кирган исталган шахс жойланган видеолар, файлларн ва расмларни кўриши ва ўзининг муносабатини қолдириши мумкинлигини  билишини, кейинчалик билишича “Абу Салоҳ” исмли шахс диний мазмунда Аллоҳ, Муҳаммад пайғамбар ва динни тарғиб қилиш ҳақида гапирганини, видеода Абу Салоҳнинг “Тавҳид ва жиҳод катбаси” номли террористик гуруҳ етакчиси эканлигини дастлаб билмаганини, Ўзбекистон Республикасига экстрадиция қилиниб келганидан сўнг билганини, жойланган видеода диний мазмунда гапирган шахс “Абду Салоҳ”нинг “Тавҳид ва жиҳод катибаси” террористик гуруҳининг етакчиларидан бири эканлигини билмаганини, Ўзбекистонга келганида ИИБ ходимларидан эшитганини, Абу Салоҳнинг марузасини тарқатиш таъқиқланини билмаганини, маърузанинг ақидапарастлик ғоялари билан йўғрилгани, Ўзбекистон Республикаси ҳудудига олиб кириш, тайёрлаш ва тарқатиш тақиқланганини билмаганини, 2020 йил 28 октябрь куни ўзига тегишли инстаграм профилига “Тавҳид ва жиҳод катибаси” террористик гуруҳининг етакчиси Абу Салоҳнинг диний мазмундаги видеосини бошқалар ҳам эшитиши ва диндан хабардор бўлиши учун жойлаганини, ҳозирда қилган ишидан пушаймонлигини айтиб кўрсатма берди.                                                                                               
Судланувчи З.Элмуродов айбига тўлиқ иқрор бўлсада, унинг айби қуйидаги далиллар билан ўз тасдиғини тўлиқ топган, жумладан: 
Шунингдек судланувчини айби юқорида кўрсатилгандан ташқари суд мажлисида ўқиб эшиттирилган гувоҳ З.Чинибеков, Х.Ахунова ва Н.Мўминованинг дастлабки тергов вақтида берган кўрсатмалари, тушунтириш хатлари, кўздан кечириш ва ашёвий далил сифатида фойдаланиш учун кўчириб олиш тўғрисида баённома, диний адабиётшунослик экспертизаси хулосаси, суд-портретшунослик экспертизаси хулосаси, ашёвий далил сифатида эътироф этилган бир дона “DVD” диск билан ўз исботини топган деб ҳисоблайди.   
Суд судланувчи З.Элмуродовнинг ҳаракатлари оммавий ахборот воситаларидан ёхуд телекоммуникация тармоқларидан, шунингдек интернет жаҳон ахборот тармоғидан фойдаланиб, диний экстремизм, сепаратизм ва ақидапарастлик ғоялари билан йўғрилган, қирғин солишга ёки фуқароларни зўрлик билан кўчириб юборишга даъват этадиган ёхуд аҳоли орасида ваҳима чиқаришга қаратилган материалларни тайёрлаш ёки уларни тарқатиш мақсадида сақлаш, шунингдек диний-экстремистик, террорчилик ташкилотларининг атрибутларини ёки рамзий белгиларини тарқатиш ёхуд намойиш этиш мақсадида тайёрлаш, сақлашда ифодаланган белгиси бўйича дастлабки тергов органи томонидан ЖКнинг 2441-моддаси 3-қисми “г” банди билан тўғри квалификация қилинган. 
Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 
1-сонли қарорининг 3-бандига кўра “Жиноят кодексининг 8, 54-моддалари мазмунига кўра, жазо адолатли бўлиши - ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек жазони енгиллаштирувчи ва оғирлаштирувчи ҳолатларга мувофиқ бўлиши керак” деб тушунтирилган. 

Шунингдек, ушбу Пленум қарорининг 37-бандида “ЖК 57-моддасига мувофиқ, содир этилган жиноятнинг ижтимоий хавфлилик даражасини жиддий камайтирувчи ҳолатлар аниқланган тақдирда, Жиноят кодекси Махсус қисми моддаси санкциясида назарда тутилган энг кам жазодан ҳам камроқ ёки шу моддада назарда тутилмаган бошқа енгилроқ жазо тайинланиши мумкин.

Бунда, қонунга мувофиқ, судлар, нафақат шахс жиноят содир этиш вақтида кўзлаган мотив ва мақсад, айб шакли ва даражасини, балки, айбдорнинг шахси, жиноят иштирокчилари орасидаги роли, жиноят содир этилиш пайтидаги ёки содир этилганидан кейинги хулқ-атвори, жиноятни содир этиш сабаблари ва бунга олиб келган шарт-шароитни ҳам эътиборга олишлари лозим.

Жиноятнинг ижтимоий хавфлилик даражасини жиддий камайтирувчи алоҳида ҳолатлар рўйхати қонунда кўрсатилмаганлигини назарда тутиб, суд қабул қилган қарорини ҳукмда асослантирган ҳолда жазони енгиллаштирувчи айрим ҳолатни ҳам, уларнинг мажмуини ҳам бундай ҳолат сифатида тан олиши мумкин (масалан моддий зарарнинг тўлиқ қопланганлиги, судланувчи ёки ота-онасининг оғир касаллиги, уларнинг меҳнатга лаёқатсизлиги, айбдор ота-онасининг ёки боласининг бошқа боқувчиси йўқлиги, судланувчининг кекса ёшда эканлиги, унинг бир гуруҳ шахслар томонидан содир этилган жиноятни очишда фаол иштирок этганлиги, жабрланувчининг жиноят содир этилишига туртки берган ҳуқуққа хилоф хулқ-атвори, жабрланувчининг судланувчи билан ярашганлиги ва ҳ.к.)” деб тушунтирилган.

Ўзбекистон Республикасининг ЖКнинг 8-моддасида, жиноят содир этишда айбдор бўлган шахсга нисбатан қўлланиладиган жазо ёки бошқа ҳуқуқий таъсир чораси одилона бўлиши, яъни жиноятнинг оғир-енгиллигига, айбнинг ва шахснинг ижтимоий хавфлилик даражасига мувофиқ бўлиши кераклиги;

9-моддасида, шахс қонунда белгиланган тартибда айби исботланган ижтимоий хавфли қилмишлари учунгина жавобгар бўлиши; 

57-моддасида, суд содир этилган жиноятнинг ижтимоий хавфлилик даражасини жиддий камайтирувчи ҳолатларни эътиборга олиб, алоҳида ҳолларда ушбу Кодекс Махсус қисмининг моддасида назарда тутилган мазкур жиноят учун белгиланган жазонинг энг кам қисмидан ҳам камроқ ёки шу моддада назарда тутилмаган бошқа енгилроқ турдаги жазони тайинлаши мумкинлиги назарда тутилган.  

Суд, судланувчи З.Элмуродовга жазо турини тайинлашда содир этилган жиноятларнинг ижтимоий хавфлилик даражасини, шу билан биргаликда Ўзбекистон Республикаси ЖКнинг 7, 8-моддаларида кўрсатиб ўтилган одиллик ва инсонпарварлик тамойиллари, шунингдек, Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарори талабларидан келиб чиқиб, судланувчининг шахсини, оилавий шароитини, айбига тўлиқ иқрорлигини, қилмишидан чин кўнгилдан пушаймонлигини, тарқатган видеолари тақиқланган эканини билмаганини, содир этилган жиноятнинг ижтимоий хавфлилик даражасини, ёшини инобатга олиб, ЖКнинг 
57-моддасини қўллаб, жазо тайинлашни лозим топади. 
Шунингдек суд, ашёвий далил деб эътироф этилган икки дона ДВД дискларни жиноят иши билан бирга сақлашни лозим топади.  

Ўзбекистон Республикаси ЖПКнинг 454-457, 462, 463, 465-468, 471, 473-моддаларига амал қилиб, суд
Ҳ  У  К  М     Қ  И  Л  А  Д  И :
Элмуродов Зоҳид Ботир ўғли - Ўзбекистон Республикаси ЖКнинг 
2441-моддаси 3-қисми “г” банди билан айбдор деб топилсин ва ушбу модда билан ЖКнинг 57-моддаси қўлланиб, 3 (уч) йил озодликдан маҳрум қилиш жазоси тайинлансин.  
Тайинланган жазо умумий тартибли колонияларда ўтаттирилсин.
З.Элмуродовга нисбатан қўлланилган “қамоққа олиш” эҳтиёт чораси аслича ўзгаришсиз қолдирилсин. 

Жазо муддати 2021 йил 24 ноябрдан бошлаб ҳисоблансин. 

Дастлабки тергов вақтида ашёвий далил деб эътироф этилган 2 (икки) дона ДВД диск жиноят иши билан бирга сақлансин.   

Ҳукмдан норози тарафлар ҳукм эълон қилинган кундан бошлаб, судланувчи ҳукм нусхасини олган кундан бошлаб, йигирма сутка ичида Тошкент вилоят суди жиноят ишлари бўйича судлов ҳайъатига апелляция тартибида шикоят бериш ёки протест билдиришга ҳақлидир.

Раислик қилувчи: 





          Б.Жўрабеков
      Аслига тўғри: 
PAGE  
1

